
І.Б.ВЫШЫНСКАЯ 

 

ФАРМIРАВАННЕ КУЛЬТУРНАЙ КАМПЕТЭНТНАСЦI  

ЯК ВАЖНЕЙШЫ ФАКТАР САЦЫЯЛIЗАЦЫI АСОБЫ СТУДЭНТА 

 
Агульнавядома, што адукацыя – важны фактар у працэсе сацыялізацыі асобы. Сёння адной з 

задач працэсу адукацыі з'яўляецца стварэнне ўмоў для адэкватнай сацыялізацыі асобы ў сучасным 
грамадстве, што ў канчатковым выніку павінна паслужыць перадумовай для станаўлення 
культуры асобы навучэнца. 

Адзначым, што асоба не з'яўляецца толькi суб'ектам уздзеяння ў адносiнах да сiстэмы адукацыi 
як культурнага iнстытута. Кожны iндывiд з прычыны унiкальнасцi светапогляду, жыццёвага i 
культурнага вопыту ўносiць свой            уклад у культуру яго асяроддзя. У гэтай сувязi з пазiцыi 
праблемы iнстытуальных сацыякультурных узаемадзеянняў iнстытут вышэйшай школы можна 
разглядаць у двух аспектах. З аднаго боку, кожная вышэйшая навучальная ўстанова выступае 
«вытворцам» асобага роду «тэкстаў» адукацыйнага, нарматыўна-каштоўнаснага характару i 
арганiзацыяй, якая вывучае, збiрае i забяспечвае доступ спажыўца да iх. З другога – вышэйшая 
навучальная ўстанова ажыццяўляе вучэбныя, асветнiцкiя i выхаваўчыя мерапрыемствы па 
засваенні студэнтамi ўказаных вышэй «тэкстаў». 

З дапамогай пэўных «тэкстаў» ВНУ, як i кожны з культурных iнстытутаў, спрабуе рэгуляваць 
свядомасць i паводзiны людзей у адпаведнасці з каштоўнаснымі ўстаноўкамi грамадства, а таксама 
распрацоўваць методыкi правiльнага i эфектыўнага выкарыстання адпаведных «тэкстаў». Трэба 
адзначыць, што распрацоўка, укараненне, распаўсюджанне культурных «тэкстаў», каштоўнасцей, 
нормаў непасрэдна звязана з такiмi з'явамi, як культурная палiтыка, культурная кампетэнтнасць 
канкрэтнай асобы. 

Адштурхоўваючыся ад культурнай палiтыкi дзяржавы, культурныя iнстытуты распрацоўваюць 
i прапануюць параметры iерархii сацыякультурных каштоўнасных арыенцiраў грамадства, сiстэму 
прыярытэтаў яго сацыяльнага быцця, сацыякультурныя нормы ўзаемадзеяння памiж асноўнымi 
дзяржаўнымi, грамадскiмi iнстытутамi i асобай. У адпаведнасцi з мэтамi агульнай культурнай 
палiтыкi кожны культурны iнстытут вызначае свае мэты i метадалогiю, на аснове якой будзе 
адбывацца практычная рэалiзацыя гэтых мэт. 

Iснуе шмат меркаванняў аб задачах адукацыi па трансляцыi агульных i спецыялiзаваных ведаў, 
узнаўленні культуры i яе базавых каштоўнасцей i традыцый. Нельга не пагадзiцца з думкай 
А.Я.Флiера, што адукацыя перш-наперш узнаўляе iснуючы грамадскi парадак, рыхтуючы 
сацыялiзаваных, кампетэнтных i па магчымасцi лаяльных удзельнiкаў у калектыўным жыццi, якiя 
прытрымлiваюцца нормаў, правiлаў i законаў, прынятых у дадзенай краiне [2, с.88]. У гэтым 
кантэксце ў якасцi асноўнай задачы адукацыi як найважнейшай ўмовы сацыялiзацыi асобы 
выступае фармiраванне культурнай кампетэнтнасцi студэнцкай моладзi. 

Паняцце культурнай кампетэнтнасцi доволi поўна раскрывае А.Я.Флiер, разумеючы, перш за 
ўсё, тую ўмоўна дастатковую ступень сацыялiзаванасцi i iнкультурацыі iндывiда ў грамадстве, 
якая дазваляе яму разумець, выкарыстоўваць i варыятыўна iнтэрпрэтаваць усю суму штодзённых 
(неспецыялiзаваных) ведаў, а часткова i спецыялiзаваных. Адначасова ён заўважае, што гэтыя 
веды ўвайшлі ў штодзённы побыт, складаюць норму агульнасацыяльнай эрудзіраванасцi чалавека 
ў дадзеным асяроддзi, суму правiлаў, прыкладаў, законаў, звычаяў, забарон, этычных установак i 
iншых рэгулятываў паводзiн, сiстэму агульнапрынятых сiмвалаў, асноў светапогляду, 
iдэалагiчных i каштоўнасных арыентацый, непасрэдных ацэнак, сацыяльных i мiфалагiчных 
iерархiй i да інш.  

Улiчваючы вышэйадзначанае, культурную кампетэнтнасць можна разглядаць як важнейшы 
фактар сацыялiзацыi асобы, таму што, чым вышэй узровень культурнай кампетэнтнасцi чалавека, 
тым больш ён запатрабаваны грамад-        ствам, тым больш у яго магчымасцей для 
самавыяўлення, самаразвiцця, самаактуалiзацыi i прызнання як iндывiдуальнасцi. У гэтым 
кантэксце праблема фармiравання сiстэмы каштоўнасных арыентацый у студэнцкай моладзi 
з'яўляецца на сённяшнi дзень найбольш актуальнай i запатрабаванай. З'яўляючыся паказчыкам 
культурнай кампетэнтнасцi асобы, сiстэма каштоўнасных арыентацый выступае адным з галоўных 

рэгулятываў паводзiн людзей. Але арганiзацыйную ролю яна выконвае тады, калі з'яўляецца, па-
першае, несупярэчлiвай, а па-другое, дастаткова ўсвядомленай. У процiлеглым выпадку можа 
стаць дэстабiлiзуючым фактарам. 

Адным з напрамкаў рашэння азначанай праблемы ў сiстэме адукацыi з'яўляецца пабудова 
адукацыйных стандартаў, дзе прадстаўлены сацыяльна-гуманiтарныя дысцыплiны, якiя, у сваю 
чаргу, даюць маральны арыенцiр студэнту, устаноўку на пэўную пазiцыю ў сферы ўзаемаадносiн з 
культурай. 

На наш погляд, гуманiтарныя, сацыякультурныя веды з'яўляюцца асноўнымi ў фармiраваннi 
асобы студэнта ў вышэйшай школе, яго светапогляду, духоўных каштоўнасцей, культурнай 
кампетэнтнасцi. У адрозненне ад прыродазнаўчых i тэхнiчных ведаў, сацыякультурныя веды 
сканцэнтраваны не столькi на аб'екце, прадмеце i тэхналогii сацыяльнай практыкі i пазнання, 
колькi на яе суб'екце.  

Адукацыйныя стандарты з'яўляюцца прамым працягам той культурнай палiтыкi, 
якую ажыццяўляе дзяржава. Зусiм вiдавочна, што змест адукацыi i рысы будуемай 
культурнай кампетэнтнасцi асобы павінны адпавядаць сацыякультурнаму тыпу 
грамадства i фарміраваць асобу, адэкватную гэтым патрабаванням. Цяжкасць такога 
працэсу заключаецца ў суадносiнах прыярытэтаў культурна-каштоўнасных сiстэм, якiя 
дамiнуюць у грамадстве i якiя запатрабаваны дзяржавай. Так, сёння дзяржава на 
першы план вылучае сацыяльныя, грамадска-патрыятычныя, нацыянальныя 
каштоўнасці. У той жа час у грамадстве пераважаюць больш прагматычныя, асобасныя 
каштоўнасці, якiя ставяць на першы план матэрыяльны дабрабыт iндывiда. I, як 
паказваюць шматлiкiя даследаваннi, студэнцкая моладзь у гэтым плане не 
выключэнне. 

Неабходна адзначыць, што ў самым агульным выглядзе каштоўнасныя арыентацыi ўяўляюць 
складаную, вельмi супярэчлiваю сiстэму, у якой адбываецца асэнсаванне тых цi iншых з'яў у 
жыццi чалавека i грамадства, iх сацыяльнай значнасцi i суадносiн з грамадскiмi iдэаламi. Iх змест 
адлюстроўвае ўяўленне асобы аб аптымальным ладзе таго сацыякультурнага асяроддзя, у якiм яна 
жыве, усяго грамадства ў цэлым аб сэнсе жыцця, жадаемых перспектывах развiцця i інш. Але i 
асяроддзе, як вышэй адзначалася, уплывае на фармiраванне сiстэмы каштоўнасных арыентацый 
асобы. У кантэксце адукацыi сацыякультурнае асяроддзе навучальнай установы з'яўляецца адным 
з асноўных фактараў, якiя ўплываюць на фармiраванне каштоўнасных арыентацый студэнтаў. 
Дзейнасць ВНУ сведчыць, што iснуе сувязь памiж духоўна-маральнымi каштоўнасцямі i 
ўстаноўкамi ў навучальным працэсе, у якой непасрэдна iнтэгруецца асоба студэнта. 

Адсюль можно зрабiць вывад, што для аптымiзацыi навучальнага працэсу, яго 
найбольшай эфектыўнасцi сацыякультурны змест каштоўнасных арыентацый 
студэнтаў павiнен знаходзiць адлюстраванне ў арганiзацыi навучальна-выхаваўчага 
працэсу, тэхналогiях, агульных падыходах. 

У кантэксце вышэйазначанага гуманiзацыя адукацыi, якая адбываецца сёння як каштоўнасная 
перарыентацыя чалавечага мыслення i дзейнасцi з прадметна-матэрыяльных кампанентаў на 
суб'ектыўна-гуманiстычныя, можа выступаць механiзмам фармiравання культурнай 
кампетэнтнасцi студэнта ў час яго навучання ў ВНУ. Адным з цэнтральных напрамкаў у гэтым 
працэсе з'яўляецца зварот да культуры, фармiраванне праз яе кампаненты гуманiстычнага 
светапогляду асобы. Так, адна з асноўных iдэй новага культурна-адукацыйнага i сацыяльна-
педагагiчнага мыслення – пераход ад ведацэнтрычнай да культураадпаведнай парадыгмы 
вышэйшай школы. Пры гэтым сам новы вобраз культуры павiнен, па-першае, праектавацца, па-
другое, засвойвацца чалавекам рэфлексiўна як яго асобы жыццёвы праект. Такое адно з карэнных 
адрозненняў традыцыйнага спосабу засваення iндывiдам культуры ад шукаемага спосабу 
свядомага авалодвання культурай.  

Менавiта таму за канцэптуальную аснову адукацыйных стандартаў была прынята 
iнтэрпрэтацыя гуманiтарнай адукацыйнасцi, дзе разглядаецца як iндывiдуальнасць, якая набывае з 
улiкам культурных унiверсалiй упэўненасць у зменлівых жыццёвых умовах. Можна сказаць, што 
якiм чалавек мысленна ўбачыць свет, такiм ён i будзе. З дапамогай гуманiтарных ведаў студэнт            
асвойвае жыццё, асаблівасці сваёй прафесiі ў каштоўнасна-сэнсавым плане. Вывучэнне 
сацыяльна-гуманiтарных прадметаў стварае спрыяльныя магчымасцi для ўсведамлення 

светапоглядных i метадалагiчных функцый навукi. Гэта асаблiва важна для тэхнiчных ВНУ, дзе 
часцей за ўсё адносiны прырода-          знаўчых i тэхнiчных навук да духоўнай культуры i 
светапогляду лiчацца нейтральнымi. Такая сiтуацыя ўскладняецца i неразуменнем месца 
гуманiтарных дысцыплiн з пункту гледжання базы, над якой будуюцца тэхнiчныя веды. 

У iдэале мэтай адукацыi з'яўляецца фармiраванне асобы, якая здольна весцi культурны дыялог 
ва ўсiх сферах жыццядзейнасцi: эканамiчнай, палiтычнай, светапогляднай i інш. Важна, каб гэты 
дыялог быў каштоўнасна арыентаваны. А для гэтага асоба павiнна быць высокамаральнай, умець 
прымаць рашэннi i адказваць за іх. Гэта тычыцца не толькi свайго асабiстага жыцця, але i 
соцыуму, i грамадства ў цэлым. Зразумела, такiя патрабаваннi прад'яўляюцца iдэальнай, 
адладжанай сiстэме адукацыi. Сёння яны вядуць да пошуку аптымальных мадэляў выкладання 
сацыяльна-гуманiтарных дысцыплiн, да вызначэння змястоўнага боку кожнай дысцыплiны, да 
праблем структуравання вывучаемага матэрыялу. 

Калi зыходзiць з таго, што гуманiтарныя веды заўсёды маюць аксiялагiчную накiраванасць, а 
ўсе навукi сацыяльна-гуманiтарнага цыкла так цi iнакш адлюстроўваюць агульначалавечыя, 
нацыянальныя, агульнасацыяльныя i iншыя каштоўнасці, тады для больш дакладнага ўяўлення 
працэсу фармiравання ў студэнтаў сiстэмы каштоўнасных арыентацый можна прапанаваць мадэль 
класiфiкацыi сацыяльна-гуманiтарных дысцыплiн, азначаных у адукацыйным стандарце, па 
ступенi адлюстравання iмi ў сваiм змесце тых цi iншых каштоўнасцей (гл. схему). Прапанаваная 
класiфiкацыя мае хутчэй схематычны, умоўны характар i непасрэдна суадносiцца з класiфiкацыяй 
каштоўнасцей па сферы накiраванасцi. Аснова мадэлi гэтай класiфiкацыi заключаецца ў тым, што 
з улікам спецыфiкi кожная дысцыплiна сацыяльна-гуманiтарнага цыкла адлюстроўвае ў сваiм 
змесце ў большай ступенi тыя цi iншыя базавыя каштоўнасці ў адпаведных тэорыях, пазiцыях, 
фактах i інш. 

 

Дысцыплiны, якiя ўстаноўлены    Тыпы каштоўнасцей па  
стандартамi сацыяльна-гуманітарнай  сферы iх накіраванасцi 
адукацыі  

  Агульнасацыяльныя:  

  прававыя, палiтычныя,  

  сацыяльныя ў вузкiм  
  сэнсе слова 
   
 
 Нацыянальна-грамадскiя: 
  нацыянальныя, грамадскiя 
   
 
  Сацыяльна-эканамiчныя 
 
 
  Культурна-маральныя: 
 маральна-камунiкатыўныя, 
 маральна-светапоглядныя, 
  эстэтычныя i экзiстэнцыяльныя 
 

 
 

Схема мадэлі класiфiкацыi сацыяльна-гуманiтарных дысцыплiн з улікам  

адлюстравання (перадачы ) у iх змесце базавых каштоўнасцей 

 
Прапанаваная мадэль не азначае пераважную ўвагу толькi да адпаведных каштоўнасцей пры 

выкладаннi той цi iншай дысцыплiны. Зразумела, што ў рэальным сацыяльным жыццi каштоўнасці 
ўзаемазвязаны. Сёння прынята гаварыць аб мiжпрадметным падыходзе, асаблiва ў гуманiтарных 

ведах. Але «без дысцыплiнарнага члянення выкладаемых курсаў абысцiся нельга, i ў той жа час 
важна памятаць аб умоўнасцi рубрык, бо аб'ект усiх дысцыплiн адзiн – чалавек у дыялогу з 
культурай» [1, с.46]. 

У агульным выглядзе стандарты сацыяльна-гуманiтарнай адукацыi павiнны ў'яўляць 
комплексную сiстэму выкладання, дзе дысцыплiны дапаўняюць адна адну, дзе асноўная лiнiя для 
кожнай з іх – аналiз маральна-светапоглядных рэгулятываў дзейнасцi людзей. Пры вывучэнні 
матэрыялу пэўнага курса могуць быць прапанаваны пытаннi i праблемы, якiя звязаны з 
каштоўнасным выбарам чалавека ў якой-небудзь сферы дзейнасцi. Студэнт жа на падставе 
самастойных намаганняў пры дапамозе крытычнага аналiзу i параўнання магчымых альтэрнатыў 
выпрацоўвае асобасныя перакананнi, пазiцыi. 

Як адзначалася вышэй, у працэсе гуманiтарызацыi адукацыi на першы план вылучаецца асоба 
навучэнца. Навучальны працэс прадугледжвае дыялог памiж выкладчыкам i студэнтам, у ім 
супастаўляюцца іх пазiцыі. Дзякуючы дыялогу прызнаецца права студэнта на незалежны выбар 
iндывiдуальнай пазiцыi.  

Такiм чынам, гуманiтарныя дысцыплiны аказваюць значны ўплыў на фармiраванне 
каштоўнасных арыентацый асобы студэнта, ствараючы ўмовы для станаўлення яго культурнай 
кампетэнтнасцi i абумоўлiваючы паўнаважкі працэс яго сацыялiзацыi ў сучасным грамадстве. 

